
KUALA LUMPUR, 9 Dis (Bernama) -- Presiden MIC Datuk Seri G.Palanivel menggesa semua
pengerusi cawangan berinteraksi dengan anggota masing-masing bagi menentukan sejumlah
420,000 undi blok adalah untuk Barisan Nasional dalam pilihan raya umum akan datang.

Beliau berkata terdapat hampir dua juta rakyat India yang tinggal di Malaysia dengan jumlah
asas pengundi 955,000 orang. Dari jumlah ini, 450,000 adalah anggota MIC dengan kira-kira
400,000 berdaftar sebagai pengundi.

"Kita mesti bina hubungan dalam parti dan di luar parti. Di luar, terdapat 900,000 pengundi
India. Ini kita mesti ambil serius bagi menentukan 20 hingga 30 peratus pengundi blok, demi
menjamin mandat yang kukuh untuk parti dan BN," kata Palanivel.

Menteri di Jabatan Perdana Menteri itu menegaskan hal ini pada ucapan penutupan
Perhimpunan Agung Tahunan MIC ke-66 di Pusat Dagangan Dunia Putra (PWTC), di sini.
Perhimpunan itu dirasmikan Perdana Menteri Datuk Seri Najib Tun Razak.

Palanivel berkata beliau amat tersentuh dengan usaha Pemuda MIC dan ketuanya T. Mohan

yang melakukan kembara, dipanggil 'BN, Pilihan Saya', sebagai cara berkesan untuk menarik
pengundi muda.

